
ӨВЛИЙН ЦАРС

	Шөнийн орсон цасанд сургууль ордог зам дарагдаж, нүд гялбуулсан цагаан дэвсгэр дээр бараг бүрэгхэн тусах сүүдрээр л барагцаалахаас өөр аргагүй ажээ. Багш эмэгтэй хөлөө их л болгоомжтой зөөж, өлмийгөөрөө цас тэмтрэн алхана.

	Сургууль саахалт хүрэхгүй зайтай болохоор багш эмэгтэй ердөө л богино дээл нөмөрч толгойгоо нимгэн алчуураар боожээ. Хүйтэн дангинаж, шуурга шуурч, дагтар дээрх шинэ цасаар нүүр нүдгүй ороолгоно. Гэвч хорин дөрөвтэй залуу бүсгүйд энэ нь аятайхан мэт санагдана. Хамар хацар чимчигнэж, дээл доогуур шургаж орсон салхи хүйтэн зэгсээр ороолгох мэт хамаг цогцсыг цочроох нь нэн таатай. Салхинаас хацраа буруулан эргэж харахуй, шөвгөр гутлынх нь мөр ямар нэг араатан амьтны мөр шиг санагдах нь бас л зүгээр санагдана.

	Гэрэлд умбасан өвлийн тунгалаг өдөр амин бие, аж амьдралын тухай баяр хөөртэй бодол урган төлжинө. Оюутны ширээг ардаа орхиж энэ газар ирээд хоёрхон жил болсон боловч хэлбичгийн туршлагатай багш гэдэг алдрыг олноос хүртэж хэдийнээ амжжээ. Энэ хавийн гацаа суурин, хүлрийн үйлдвэр, адуун завод, хаа сайгүй энэ бүсгүйг танимхайран хүндэлж, Анна Васильевна хэмээн авгайлан дуудах бүлгээ.

	Тэртээ шугуйн сэрвээн дээгүүр наран мандаж цасан дээр урт хөхөлбий сүүдэр чулуудав. Өглөөний сүүдэр гэгч холын хоёрыг ойртуулах жамтай ч юм уу, хонхот дацангийн оройн сүүдэр тосгоны зөвлөлийн довжоо дэрлэж, баруун эргийн нарс зүүн налууд хажуулж, сургуулийн цаг уурын станцын салхины чиг заагч энээхэн талбайд, Анна Васильевнагийн хөлийн дор эргэлдэж байнам.

	Тал дундуур өөдөөс хэн нэгэн хүн айсуй харагдана. Сургуулийн зөрөг хүн зөрөхийн аргагүй нарийхан, гадагш нэг л гишгэвэл бөөн сөхөнд уначих учраас «зам тавьж өгөхгүй бол яана» гэсэн бодол багшийн толгойд гялсхийн орсон боловч түүнд зам тавьж өгөхгүй хүн энэ нутагт байхгүй гэдгийг тэр бээр сайн мэдэж байлаа.

	Айсуй хүн нь адуун заводын эмнэг сургагч Фролов ажээ. Ойртож ирэнгүүт малгайгаа өргөсхийж, пинтүү халимагтай занхгар толгойгоо нугжисхийлгэн мэндлэв. Анна Васильевна хариу мэндлээд:

	— Юун ёсорхуу юм бэ, чихээ хөлдөөвзэй хэмээн сургав.

	Фролов хэдийгээр малгайгаа данги бүчилмээр байсан ч даараагүй хүн болох гэж хэргээр өмсөхгүй байзнав. Тэр бээр дөнгөж сая халуун усанд ороод гарсан юм шиг хацар нь ягааран гөлтгөнөж, хүрмэн дээл ганагар биеийг нь яг барьжээ. Могой хэлбэртэй жижигхэн ташуур гартаа барьж түрийг нь эргүүлсэн нарийн цагаан эсгий гутлынхаа түрийг түүгээрээ гуядаж зогсоно.

	— Манай Леша хэр үймүүлж байна даа? гэж Фроловын их л хүндлэнгүй асуухад Анна Васильевна:

	— Үймүүлэлгүй яах вэ, эрүүл саруул хүүхэд эрхэлж тоглох ёстой. Гагцхүү түүнд нь хязгаар байх ёстой л доо гэж сурган хүмүүжүүлэгчийн буйр зааж хэлэв.

	Фролов инээмсэглэж:

	— Леша минь намайг дуурайсан томоотой амьтан л даа! гэж хэлээд замын хажуугийн сөхөнд өвдөгцөө орж зогсов.

	Анна Васильевна толгой дохиод замаараа явж өнгөрлөө.

	Сургуулийн өндөр хайстай хоёр давхар байшин засмал замын хажууханд байлаа. Сургуулийн том цонхнууд цантаад мөнгөн дагнаас шиг хээтэн харагдана. Сургуулийн улаан хананы гэгээ засмал хүртэлх цасыг ягаан туяатай болгожээ. Сургуулийг төв зам бараадуулж барьсан шалтгаан гэвэл ойр хавийн бүх тосгон, адуун заводын гацаа, нефтьчидийн сувиллын газар, хаа тэртээх хүлрийн хотхоноос хүртэл хүүхдүүд ирж суралцдаг байлаа. Одоо ч гэсэн сургуулийн хоёр талаас засмал даган урсах олон хүүхдийн цувааг ажиглаж болох байна.

	— Сайн байна уу, Анна Васильевна? хэмээн мэндлэх чанга, тод янз бүрийн дуу тал талаас хором бүхэнд дуулдах ажээ. Зарим нь ам хамраа зузаан ороолтоор боосон тул дуу нь бараг үл сонсогдоно.

	Анна Васильевна эхлээд тавын «А»-д хичээл орох ёстой байлаа. Хичээлийн хонхны цангинам дуу тасраагүй байхад Анна Васильевна ангид орж ирлээ. Хүүхдүүд дуртайяа босож мэндлээд суудлаа эзэлсэн боловч удтал чимээ намжсангүй, тэнд ч паартны таг дуугарч, энд ч сандал хяхтнаж, хэн нэгний санаа алдах сонсогдоно.

	— Өнөөдөр бид үгсийн аймгийн тухай үргэлжлүүлж үзнэ. 

	Анги дотор нам жим болов. Гаднах засмалаар шижигнэн өнгөрөх машины дуу содхон дуулдана. Ноднин жил хичээл заах гэж хэчнээн их догдолж байснаа Анна Васильевна дурсан саналаа. Шалгалт өгч байгаа сургуулийн хүүхэд шиг л «Нэр үг гэдэг бол юмыг заасан ... нэр үг гэдэг бол юмыг заасан...» хэмээн амандаа үглэсээр байсан нь, хүүхдүүд гэнэт ойлгохгүй байвал яана гэсэн инээд хүрмээр бодол нь санаанд орж ирлээ.

	Анна Васильевна инээмсэглэж, өтгөн үснийхээ хавчаарыг засаад бүх биеэр гүйх дулаан адил тайвшралаа мэдэрч тайван жигд хоолойгоор:

	— Нэр үг гэдэг бол аливаа юмыг заасан үгсийн аймаг юм. «Энэ хэн бэ?», «Энэ юу вэ?» гэсэн асуултад хариулагдах бүх зүйлийг хэл бичгийн дүрэмд юм гэж нэрлэнэ. Жишээлбэл: «Энэ хэн бэ?» — «Сурагч» гэх юм уу, «Энэ юу вэ?» «Ном»

	— Орж болох уу?..

	Дутуу онгойлгосон хаалганы цаана жаал хүү зогсож байлаа. Хуучин муу эсгий гутал дээр нь хүйтэн цасны очнууд унтран бүдгэрч үзэгдэнэ. Хүйтэнд хайруулсан хацар нь манжингаар үрчихсэн юм шиг улаа бутарч хөмсөг нь цантаад буурал болжээ.

	Анна Васильевна ихэнх залуу багш нарын нэгэн адил хатуу чанд байх дуртай боловч энэ удаа:

	— Савушкин, чи дахиад л хожимдов уу? гэх нь зэмлэхээсээ гомдол мэдүүлэх мэт сонстов. 

	Багшийн үгийг ангид орох зөвшөөрөл гэж ойлгосон Савушкин ухасхийгээд л суудалдаа суучхав. Тэр бээр цүнхээ паартанд шургуулангаа хажуугийнхаа хүүхдээс ямар нэгийг хайнгадуухан асуухыг Анна Васильевна ажиглаж зогслоо. Бодвол: «Юу зааж байгаа юм бэ?» гэж асуусан биз ээ.

	Савушкины хичээлд хожимдсон нь залуу багшийг баахан гомдоож, өлзийт өдрийг гутаасан базаахгүй явдал шиг санагдана. Газар зүйн хичээлийн багш, шөнийн эрвээхэй шиг туранхай жижигхэн эмээ Савушкиныг дандаа хоцорч ирдэг хэмээн гомдол мэдүүлж байсан билээ. Тэр бээр ангид шуугьж байна, хүүхдүүд хичээл анхаарахгүй байна гэж үглэхдээ хэдийнээс дуртай, тэгээд ч «Эхний цагийн хичээл хэцүү юм» хэмээн санаа алддаг байлаа. Тэгэхэд нь Анна Васильевна «Сурагчдыг гартаа барьж чадахгүй болоод л хичээлээ сонирхолтой болгож чадахгүй байгаа юм» гэж бодоод цагаа сольё гэсэн билээ. Гэтэл энэ нь аливааг эргэцүүлэн бодох чадвартай тэр хөгшин багшид дээрэлхэж гайхуулсан юм шиг санагдаагүй байгаа даа.

	— Бүгд ойлгож байна уу? гэж Анна Васильевнаг асуухад, хүүхдүүд:

	— Ойлгож байна гэж зэрэг хариуллаа. 

	— За сайн байна. Тэгвэл жишээ гаргацгаа, хэдэн хором нам жимхэн болсноо хэн нэг нь итгэлгүйхэн шиг:

	— Муур... гэснээ. 

	Багш эмэгтэй:

	— Зүйтэй гэснээ ноднингийн энэ хичээл дээр бас анхны жишээ муур байсныг дурсан саналаа.

	Гэтэл тал талаас:

	— Цонх... ширээ!.. Гэр.., Зам!.. гээд л жишээнүүд хөвөрч гарав.

	Багш:

	— Зүйтэй!.. гээд хүүхэд бүрийн гаргасан жишээг давтан хэлж байлаа.

	Анги дотор хөхин шуугилдав. Хүүхдүүд хэдийнээс мэдэх бодис юмсыг нэрлэхдээ түүнд шинэ чухал агуулга олж нээсэн мэт баярлалдан байгааг хараад Анна Васильевнад гайхах сэтгэл төрөв. Жишээ гаргах бодис юмсын цар хүрээ улам тэлж, хүүхдүүд эхлээд: дугуй, трактор, худаг... гэх зэргээр нүдэнд харагдаж, гарт өртөх зүйлсийг нэрлэж байтал арын ширээнд суусан бүдүүн Вася гонгиносон паргиа хоолойгоор:

	— Лиш... лиш цэцэг... лиш гэж дахин дахин шаардаж хэлэв.

	Гэтэл хэн нэг хүүхдийн:

	— Хот гэх дорой сул дуу гарахад Анна Васильевна: 

	— Хот, зүйтэй!.. гэж сайшаав.

	Энэ үгийг дуулангуут л

	— Гудамж... метро... Трамвай, сүүдэр ший... гээд л урсаж гарлаа.

	— За болно. Та нар энэ хичээлийг ойлгосон байна гэж Анна Васильевнаг хэлэхэд хүүхдүүдийн дуу тун дурамжхан замхарч, гагцхүү бүдүүн Вася л «Лиш... Лиш ...» гэж анхаарагдаагүй жишээгээ давтсаар л байлаа. 

	Гэтэл Савушкин гэнэт нойрноосоо сэрсэн мэт ухасхийн босоод

	— Өвлийн царс гэж цангинатал хэлэв.

	Хүүхдүүд инээлдэж, Анна Васильевна,

	— Чимээгүй! гээд ширээгээ алгадлаа.

	Савушкин нөхдийн инээлдэх, багшийн зандрахыг юман чинээнд бодолгүй:

	— Өвлийн царс! гэж давтсаар л байв.

	Хэлэхдээ тэр бусад хүүхэдтэй адилхан ч хэлсэнгүй. Энэ үг бүр үнэн голоос, сэтгэлийн хаалга дэлгэх мэт, нууцын түлхүүр гардуулах мэт увдистай сонстох ажээ. Анна Васильевна түүний сэтгэл яагаад тийнхүү хөдөлснийг үл ойлгохын сацуу дургүйцлээ нуухыг хичээж:

	— Яагаад өвлийн гэж? Зүгээр л царс гэхгүй юу гэв. 

	Савушкин бас мөчөөгөө өгсөнгүй:

	— Зүгээр царс бол юу ч биш. Өвлийн царс бол жинхэнэ нэр үг! гэлээ.

	— Суу, Савушкин! Хичээлээс хожимдоно гэдэг ийм л гайтай байна шүү дээ. «Царс» гэдэг нь нэр үг, харин «өвлийн» гэдэг нь үгсийн ямар аймагт хамаарах вэ гэдгийг бид одоогоор үзээгүй байна. Их завсарлагаагаар багш нарын конторт ороорой гэж багшийг хэлэхэд арын ширээний нэг хүүхэд:

	— «Өвлийн царс»-наасаа ганц болов доо гээд инээд алдав.

	Савушкин суугаад багшийн үгнээс огт эмээсэн шинжгүй, харин ч далдын нэгэн бодолд автан инээмсэглэсээр байлаа.

	— Анна Васильевна: «Хэцүү хүүхэд» хэмээн бодоод хичээлээ үргэлжлүүлэв.

	Савушкиныг багш нарын конторт орж очиход Анна Васильевна:

	— Суу гэж дохилоо.

	Жаал хүү зөөлөн сандалд дуртайяа суугаад пүршийг нь бамбалзуулж үзэв.

	— Хичээлээс яагаад дандаа хожимдоод байгаагаа тайлбарлаад өгөөч! гэж багшийг хэлэхэд Савушкин том хүн шиг гараа алдлаад:

	— Ёстой мэдэхгүй юм. Уг нь би бүтэн цагийн өмнө гэрээс гардаг л даа гэж хэллээ.

	Хамгийн хялбар хэрэг явдалд ч гэсэн чин үнэнийг мэднэ гэдэг ямар төвөгтэй ажил билээ! Савушкинаас хол гэртэй өч төчнөөн сурагч байвч энэ хооронд цагаас илүү явдаг хүүхэд гэж үгүй

	— Чи Кузмин тосгонд суудаг бил үү?

	— Үгүй ээ. Сувиллын дэргэд.

	— Тэгээд цагийн өмнө гардаг гэж худал хэлэхдээ ичихгүй байна уу? Сувиллаас засмал хүртэл арван таван минут, засмалаас сургууль хүртэл хагас цагаас илүү явахгүй гэж багшийг хэлэхэд:

	— Би засмалаар явдаггүй. Дөт замаар, ой дундуур чигээгээрээ гээд, энэ явдалд өөрөө бусдаасаа дутуугүй гайхсан байдалтай байхад нь:

	— Чигээгээрээ биш, чигээрээ гэж багш дадсан заншлаар үгийг нь засаж хэлээд бодол болон суулаа.

	Хүүхдийн худал хэлэх бүрийд тэр дандаа ийнхүү эвгүй дүнсгэр байдалд ордог билээ. «Уучлаарай, Анна Васильевна. Би хүүхдүүдтэй цасаар шидэлцэж тоглосон юм» гэх юм уу, мөн тиймэрхүү гэнэхэн үнэнээ хэлэх болов уу гэж найдахдаа чимээгүй хүлээж суулаа. 

	Гэтэл Савушкины дүрлэгэр нүдний харц «Бүгд ойлгомжтой биз дээ. Өөр юу хэлүүлэх гээ вэ?» гэсэн янзтай дүрлийн ширтэнэ.

	— Муу байна даа, Савушкин, маш муу байна. Аав ээжтэй чинь ярихаас.

	— Над зөвхөн ээж л бий, Анна Васильевна, гээд Савушкин инээх аядав.

	Анна Васильевна шальгүй ичингүйрч Савушкины ээжийг дурсан саналаа. Ээж нь рашаан сувиллын газар ажилладаг бөгөөд хүү нь «халуун усны сувилагч» гэж ярьдаг байлаа. Үргэлжийн халуун усанд дэвтэж зөөлөрсөн улцгар гартай тэр ядранги цонхигор эмэгтэй эх орны дайнд нөхрөөсөө хагацаад Колягаас гадна гурван ч хүүхдийг ганцаар өсгөсөн ажээ.

	Савушкины ээжийн ажил хэзээ ч барагдахгүй байдаг нь үнэн боловч одоо яая гэхэв, уулзахаас л биш. Эхлээд түүнд эвгүй байж ч мэднэ, гэхдээ хүүгийн нь төлөө санаа тавьдаг хүн тэр ганцаараа биш юм аа гэдгийг сүүлдээ ойлгоно л доо гэж бодоод Анна Васильевна:

	— Ээжтэй чинь очиж уулзахаас даа гэв.

	— Тэг л дээ багш аа, ээж баярлана даа.

	— Харамсалтай нь би баярлуулж чадахгүй байх аа даа. Ээж чинь өдрийн ээлжид үү?

	— Үгүй ээ, оройн ээлжид, гурваас гарна.

	— За сайн байна. Миний хичээл хоёрт тарна. Намайг дагуулаад яваарай.

	Савушкин удирдан явах зөрөг сургуулийн яг архнаас эхэлжээ. Тэд дөнгөж ой руу ороод л цасанд нэвсийтлээ даруулсан хэдэн гачуурыг өнгөрмөгц аниргүй тайвны огт өөр ертөнцөд умбан оров. Хэрээ, шаазгай модноос нисэж мөчир хөдөлгөн боргоцой унагаж, тэр ч байтугай заримдаа эмзэг нарийн мөчрийг далавчаараа цохин хугалж байвч чимээ анир гэж огт үгүй.

	Эргэн тойрон цав цагаан, модны өчүүхэн жижиг өргөс хүртэл цасан хучлага өмсжээ. Гагцхүү унжаа удын салхинд хөөрөгдүүлсэн орой хааяа нэг харлаж, нарийн мөчрүүд нь тэнгэрийн торгон мандал дээр хар бэхээр зурсан мэт үзэгдэнэ.

	Зөрөг, горхины эргээр замнаж, булан тохой бүрийд дээлийн хошмог шиг нугарах ажээ. Заримдаа модод ярагдан нар туссан ойн цоорхой тааралдахад цагны гинж шиг туулайн мөр, томхон амьтны гурван салаа навч шиг мөр элбэг үзэгдэж бүгд л хамгийн аглаг хөвч рүү тэмүүлжээ.

	Анна Васильевна мөр сонирхож байгааг Савушкин ажиглаж мэдээд:

	— Энүүгээр данхар явжээ хэмээн хэзээ язааныхаа танилын тухай ярьж байгаа юм шиг өгүүлэв. 

	Тэгээд багшийнхаа гайхан харахыг ажиглаж мэдээд

	— Харин та битгий айгаарай. Хандгай гэдэг чинь номхон амьтан шүү гэлээ.

	— Чи өөрөө хандгай үзсэн үү? гэж Анна Васильевнагийн ёжтой асуухад Савушкин:

	— Амьд хандгай юу?.. Үгүй шүү... харин, харин энэ самрууд үзсэн байх...

	— Юу?

	— Яагаа вэ, боргоцой гэж Савушкин ичингүйрэн хариулав.

	Горхи зарим газраа зузаан цасан хөнжил нөмөрч, зарим газраа тунгалаг шилэн хуяг өмсөж, хааяа нэг харзалсан нь ууртай нүд шиг хажуугаас ширтэнэ.

	— Энэ яагаад бүгдээрээ хөлдөхгүй байгаа юм бэ гэж Анна Васильевнаг асуухад Савушкин:

	— Бүлээн ундарга байгаа юм. Тээр годгодож байгааг харахгүй юу?

	Анна Васильевна харзны доороос дээш годгодож гадаргуудаа арай хүрэлгүй олон жижиг хөөс болон цацрах усан цэцгийг их л шимтэн харж зогслоо.

	— Ийм ундарга хэчнээн олон гэж санана. Горхи чинь цасан дороо сэрүүн байдаг юм гэж хэлээд Савушкин цасны өнгө хуулбал дороос нь тунгалагхан хар ус гарч ирлээ.

	Усанд эмтэрч унасан цас хайлалгүй, харин ч хатуурч орхиод хөлдөнгө ногоон замагт орооцолдсон байхыг Анна Васильевна ихэд сонирхон харж гутлынхаа хоншоороор цас нураан ус руу оруулж, нэн ялангуяа томхон хэлтэрхийнүүд нороод элдэв сонин дүрс хэлбэртэй болоход нь хүүхэд адил баясан удтал зогсжээ.

	Савушкин түрүүлж яваад горхи дээгүүр өнгийсөн нэгэн мөчир дээр хүлээн суусныг ч тэр бээр анхаарч мэдсэнгүй. Анна Васильевна Савушкиныг гүйцэж очсон тэр газар бүлээн ундарга үгүй бололтой, горхи бүхэлдээ хальс шиг нимгэн мөсөөр хучаастай, гантиг мэт өнгөн дээр нь хөнгөн сүүдэр наадна.

	— Мөс нь ямар нимгэн юм бэ? Усны урсгал харагдаж байна шүү дээ гэж багшийн хэлэхэд Савушкин:

	— Яалаа гэж дээ, Анна Васильевна, миний хөдөлгөчихсөн мөчрийн сүүдэр байхгүй юу... гэлээ

	"Энэ ойд дуугүй явсан нь дээр юм байна" гэж Анна Васильевна хэлээ хазан боджээ.

	Савушкин дахиад л түрүүлж, бага зэрэг бөхийгөөд эргэн тойрныг анхааран ширтэж явна. Ойн зам тойрч, махиралдаж, төгсгөлгүй мэт хөвөрнө.

	Гэнэт моддын дундуур чөлөө үзэгдэн манан цэнхэр тэнгэр харагдав. Ой шингэрч нар ээсэн талбарт цасны олон одод асаж унтран, асаж унтран нүд гялбуулна.

	Ойрын бут тойроод эргэтэл модод тал бүр тийшээ зай тавин ухраад голд нь цогчин сүм мэт эрхэмсэг сүртэй ганцхан царс цасан цагаан өмсгөлдөө гялбалзан угтав. Доод талын нь мөчрүүд ойн цоорхой дээр асар майхан шиг нэвсийн тэлээд гурван тэврийн бүдүүн говор нь холтсон завсраар цас чихээстэй, мөнгөн утсаар зүү ороосон мэт үзэгдэнэ. Намрын хатсан навч бараг унасангүй, оройгоо хүртэл цасан бүрхүүлт навчаар чимэглэгдсэн ажээ.

	— За нөгөө өвлийн царс гэдэг маань энэ дээ хэмээн Савушкин хашхирлаа.

	Цасны талст бүхэн нэгэн жижиг толь шиг гялбаад мөчир бүхэнд өөрийн нь сая живаа дүрс харагдах мэт Анна Васильевнад санагджээ. Өвгөн царсны хажууд амьсгалах хүртэл хөнгөрч энэ мод өвлийн дуг нойрондоо мөнх цэцэглэхийн сайхан зүүд зүүдлэн байна уу гэлтэй.

	Анна Васильевна царсны зүг гэтэн ойртвол, ойн агуу хүчирхэг манаач нэлмэгэр их мөчрөө сарвайн угтав.

	Савушкин багшийнхаа сэтгэлд чухам юу болж байгааг өчүүхэн ч үл мэдрэн хуучин танил царс модныхоо ёроолд бөгтгөнөн ямар нэгийг хийсээр байлаа. Тэр бээр:

	— Анна Васильевна, хараач! гэсээр бөөн хунгар цасыг чадан ядан зайлуулбал тэнд нь нүхэн дотор маш нимгэн навчсаар өвч бүрхмэл нэгэн бөмбөгөр юм байх ажээ. Зүү мэт өргөс навчсыг нэвт сүлбэн байгааг хараад Анна Васильевна зараа гэж тааварлан мэдэв.

	— Сайхан хучсан байгаа биз! гэсээр Савушкин дахин түүнийг хучиж орхив. Тэгснээ өөр нэг хаяанд цас малтвал дээд тал нь мөстсөн жижиг хонгил гарч ирлээ. Тэнд нэгэн мэлхий байх бөгөөд хүрэн өнгийн арьс нь гөлчийтлөө татагдаж лак түрхсэн юм шиг гөлтгөнөж байлаа. Савушкин түүнд хуруугаа хүргэж үзээд хөдлөхгүй болохоор нь:

	— Үхсэн болж худлаа баашилж байгаа юм. Жаахан нар ээгээд орхивол яаж үсэрнэ гэж бодно гэж хөөрнө.

	Савушкин өөрийнхөө мэддэг жижигхэн ертөнцийг танилцуулсаар л байлаа. Модны ёроол, холтосны завсар, хонгил бүхэнд гүрвүүл, цох зэрэг олон төрлийн хорхой шавж ичсэн ажээ. Амьдралын дуулал мэт энэ хүчирхэг модыг хорхой шавж бүхэн шилж байрласан нь жирийн нэгэн тохиолдол биш, түүнээс найдвартай сайн оромжийг энэ ойгоос эрээд олоогүйнх биз ээ.

	Анна Васильевна урьд нь үл мэдэх ойн нууцлаг сонин амьдралыг их л сонирхон баясаж байтал:

	— Ээ, бид ээжтэй уулзаж амжихгүй болжээ гэх Савушкины дуунаас цочин эргэлээ. 

	Бугуйныхаа цагийг нүдэндээ ойртуулан харвал гурваас арван таван минут өнгөрч байна. Тэр бээр гайгүй сайн чадууллаа даа гэж бодоод шальгүй заль зохиох болсондоо царс модноос дотроо уучлал гуйж 

	— За яах вэ, Савушкин, энэ бол богино зам хамгийн ашигтай байж чаддаггүйг харуулж байгаа хэрэг. Үүнээс хойш засмалаар явах болж дээ.

	Ингэж хэлсэн хойно Анна Васильевна өөрийнхөө ямархан дорой амьтан болохыг гашуунаар ухаарав. Өнөөдрийн нь хичээл болон бусад бүх хичээл түүний санаанд ургаж ирлээ.

	Үгийн тухай, хэлний тухай, яасан ч ядуу, хөндий хоосон, хүйтэн цэвдэг ярьдаг байгаа вэ? Хэлгүй бол хүн гэгч хорвоогийн өмнө юу сан билээ, амьдрал мэт гоо сайхан, өгөөмөр баян ариун тунгалаг хэлний тухай тэгж л ярьж байж шүү дээ.

	Тэгээд бас өөрийгөө сүрхий багш гэж боддог байлаа шүү. Зөв сонгохуй хүний бүхэл бүтэн амьдрал ч багадах тэр замд ганц ч алхам хийгээгүй байна гэж үү! Гэтэл тэр зам хаана байдаг юм бол оо? Түүнийг эрж олно оо гэдэг шулмын авдрын түлхүүр олохоос амаргүй ажээ. Гэвч «трактор», «худаг», «шувууны үүр» гэсэн үгсийг хашхиран хэлэхдээ хүүхдүүдийн тэгтлээ их баярладгийн учирт нэгэн сэжим байгаа нь бүдэг бадагхан мэдэгдэж байлаа.

	— За, Савушкин сайхан зугааллаа яах вэ, энэ замаараа явбал явж бай л даа.

	— Баярлалаа, Анна Васильевна!

	Савушкины хацар улайчихлаа.

	Дахиад хэзээ ч хожимдохгүй гэж багшдаа хэлмээр хэчнээн их санагдсан боловч худлаа болуузай гэж зүрхшээгээд амлаж чадсангүй. Хөвөнтэй цамцныхаа захыг босгож, малгайгаа гайгүй сайн хулгавчлаад:

	— Таныг би дөхүүлж өгье... гэвэл багш нь:

	«Хэрэггүй ээ, Савушкин, би ганцаараа явчихъя».

	Савушкин, багш руугаа итгэлгүйхэн харж байснаа газраас нэгэн саваа мод олж аваад муруй үзүүрийг нь хугалан Анна Васильевнад өгч:

	— Даргар дайралдвал нуруун дундуур нь татаарай, эсвэл зүгээр л далайхад цаадах чинь яваад өгнө дөө.

	Зодвол бас гомдчихно, бүрмөсөн ойгоосоо явчхаж магадгүй.

	— За, за Савушкин, би зодохгүй.

	Нэлээд яваад Анна Васильевна эргэж харвал шингэх нарны гэрэлд цайвар ягаан туяатай царс их мод, түүний ёроолд бүртийн харагдах жижигхэн хүн үзэгдэв. Савушкин явсангүй, багшийгаа холоос харуулдан хамгаалж байгаа ажээ. Тэгээд ч энэ цаст ойд хамгийн гайхамшигтай нь өвлийн царс биш, хуучин эсгий гутал, нөхөөстэй хүрэм өмссөн бяцхан хүн, эх орны төлөө амиа өгсөн цэрэг, «халуун усны сувилагч» хоёрын хүү, ирээдүйн гайхамшигтай иргэн байсныг бүхий л сэтгэл зүрхээрээ гэнэт ойлгон мэдрэв.

	Тэр бээр гараа өргөж нэг даллаад мурилзан тахиралдсан зөргөө дагаад аажуухан алхав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

